
Tórshavn, 5. februar 2007
Viðv. strategipappíri um infrakervið  
Víst verður til teldupost dagfest 9. januar 2007, har strategipappír í sambandi við visjón 2015 um infrakervið er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri infrakervið
KSF tekur fult undir við visjónunum fyri infrakervið. Strategiskjalið leggur upp til eitt infrakervi, sum veitir betri flytføri, framkomuleika og smidleika – tað skal vera lætt, trygt og ódýrt at ferðast, og eingin ivi er um, at eitt vælvirkandi infrakervi er av avgerandi týdningi fyri samfelagsmenningina, vinnumøguleikar, búsetingarmynstur v.m.

Niðanfyri verða gjørdar viðmerkingar til nakrar av ítøkiligu strategiinum.

Sagt verður, at høvuðsvegirnir skulu vera opnir alt samdøgrið 365 dagar um árið. Á høvuðsleiðum hjá felagsferðslu á landi skulu bussar koyra alt samdøgrið og 365 dagar um árið. Tað undrar KSF, at einki verður sagt um felagsferðsluna á sjónum í hesum sambandi, tí veruleikin í dag er tann, at almennu ferjurnar liggja bundar við bryggjuna ávísar halgidagar. Hetta er ikki longur hóskandi og als ikki í samsvari við strategiirnar fyri infrakervið annars. Sjálvandi skal eisini bera til at sigla millum oyggjarnar allar dagar á árinum, og tí eiga tær forðingar, sum í dag leggja sjóleiðirnar lamnar, at verða tiknar burtur.

Til tess at røkka ítøkiligu málunum um flytføri og framkomuleika innanoyggja er listi yvir nýggjar verkætlanir og ábøtur av ymsum slag á verandi vegakervið. Eisini viðvíkjandi sjóvegis infrakervinum er listi yvir tiltøk, sum snúgva seg um nýggj skip og nýggjar havnir. 

Allar hesar verkætlanir og aðrar við skulu raðfestast út frá nyttuvirðunum fyri samfelagið.
Tað skuldi verið sjálvsagt. KSF hevur ikki viðmerkingar til ítøkiligu listarnar, men kann longu staðfesta, at fíggjarløgtingslógin fyri 2007 er ikki í samsvari við tiltøkini og tíðarfestingina – eitt nú skal byggjast tunnil til Dals, meðan strategiskjalið leggur upp til eina fjallatrygging. At tunnlarnir millum Kambsdal og Skálafjørðin, Skálafjørðin og Havnina, og til Sandoynna verða lidnir samstundis í 2014 er skilagott og verður at stytta um ferðatíðina til og úr Havn munandi fyri øll hesi øki. 
KSF tekur sum heild undir við strategiunum fyri betri flytføri og framkomuleika út í heim. Sagt verður, at havnakapasiteturin og havnaumstøðurnar skulu stimbra upp undir møguleikarnar at bjóða Føroyar fram sum tilfeingismiðdeil. Skal hetta gerast møguligt er alneyðugt við hóskandi skipahavn, sum eftir strategiskjalinum at døma ikki er til í dag. Gerast skal tí ein landsætlan, sum kommunurnar skulu fáa til hoyringar við fyrispurningi um, hvørt kommuna ella fleiri í samstarvi eru sinnaðar at standa fyri henni. Eru kommunurnar ikki sinnaðar til tað, so kann landið skipað hetta sum landshavn. Harumframt skal landið góðkenna allar kommunalar havnaútbyggingar í framtíðini. 

KSF metir, at skal landið nú til at góðkenna kommunalu íløgurnar í havnaútbyggingar, so er hetta eitt sera stórt inntriv í kommunala sjálvræðið. KSF hevur í fleiri ár áhaldandi, men tíverri enn uttan úrslit, strongt á landsstýrið um at fáa gjørt nýggja havnalóggávu m.a. við tí endamálið at gera kommunalu heimildirnar fyri havnavirkseminum greiðari, og sum aftur kundi verið grundarlag undir at skipa veruliga skipahavn, ið nøktar framtíðartørvin á flutningi til og úr Føroyum. At tað tí í strategiskjalinum verður rikið framundir, at kommunurnar fremja íløgur í havnaútbygging uttan mið og mál, er als ikki í samsvari við veruleikan. 

